
 

 
 

 

ᐱᕙᓪᓕᐊᔪᑦ ᓴᖅᑭᑕᐅᔪᑦ 
ᓴᖅᑭᑕᐅᑲᐅᑎᒋᔭᕆᐊᓕᒃ 

ᓄᓇᕗᑦ ᑐᐊᕕᕐᓇᖅᑐᓕᕆᓂᕐᒧᑦ ᐱᔪᓐᓇᕐᓂᖅᑖᖅᑎᑦᑎᒃᑲᓐᓂᖅᐳᑦ  

ᐃᑲᔪᖅᑐᖅᑕᐅᓪᓗᑎᒃ ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ 

ᐃᑲᔪᕆᐊᖅᑎᓂᑦ 

ᐊᐃᕆᓕ 21, 2026 (ᐃᖃᓗᐃᑦ, ᓄᓇᕗᑦ) – ᓄᓇᕗᑦ ᒐᕙᒪᖓ, ᓄᓇᕗᒻᒥ ᑐᐊᕕᕐᓇᖅᑐᓕᕆᔨᑦ 

ᐊᐅᓚᑦᑎᔨᖏᑎᒍᑦ (NEM), ᐱᓕᕆᖃᑎᖃᖅᐳᑦ ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᓂᒃ 

ᑐᐊᕕᕐᓇᖅᑐᓕᕆᓂᕐᒧᑦ ᖃᓄᐃᓕᐅᕈᓐᓇᑦᑎᐊᖁᓪᓗᒋᑦ ᓄᓇᓕᖕᓂᓪᓗ ᐊᑐᕈᓐᓇᖅᑎᑦᑎᑦᑎᐊᕐᓗᑎᒃ 

ᐊᑐᕆᐊᖃᓪᓚᕆᒃᑐᓂᒃ ᐃᑲᔪᖅᑐᐃᔾᔪᑎᓂᒃ ᐱᔭᕆᐊᖃᓪᓚᕆᒃᑎᓪᓗᒋᑦ. 

ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᑦ ᑐᓂᓯᓯᒪᕗᑦ ᐅᓕᕐᔪᐊᖅᑐᖃᖅᑎᓪᓗᒍ 

ᓴᓗᒻᒪᖅᓴᐃᔾᔪᑎᒃᓴᓂᒃ ᐃᑲᔫᑎᒃᓴᓂᒃ ᓄᓇᓕᖕᓂ ᐅᓕᕐᔪᐊᖅᑐᖃᓚᐅᖅᑎᓪᓗᒍ, ᓄᓇᕗᒻᒥ 

ᑐᐊᕕᕐᓇᖅᑐᓕᕆᔨᒃᑯᑦ ᐊᐅᓚᑦᑎᓪᓗᑎᒃ ᐊᑐᖅᑕᐅᔪᒃᓴᓂᒃ ᓇᓗᓇᐃᖅᑕᐅᓯᒪᔪᑦ ᐱᔭᐅᔭᕆᐊᓕᑦ 

ᒪᓕᒡᓗᒋᑦ. ᐱᖃᓯᐅᑎᓪᓗᒋᑦ ᐃᑲᔪᖅᑐᖅᑕᐅᔪᑦ ᐅᖅᓱᖅᑑᕐᒥᐅᑦ, ᖃᓄᐃᓕᐅᕈᑕᐅᔪᓪᓗ 

ᖃᓄᐃᑦᑐᓐᓃᖅᐸᓪᓕᐊᑎᑦᑎᓇᓱᒃᑐᓪᓗ ᑲᔪᓯᑎᓪᓗᒋᑦ ᓯᓚᓗᕐᔪᐊᓚᐅᖅᑎᓪᓗᒍ ᐊᑯᓂᐊᓗᒡᓗ 

ᖃᒥᙶᓚᐅᖅᑎᓪᓗᒋᑦ ᑕᒪᕐᒥᑦᑎᐊᖅ ᓄᓇᓕᖓ. 

ᑖᓐᓇ ᐱᓕᕆᖃᑎᒌᖕᓂᖅ ᑕᑯᒃᓴᐅᑎᑦᑎᕗᖅ ᑲᑐᔾᔭᐅᔪᒥᒃ ᐱᓕᕆᐊᖃᓪᓚᕆᒍᒪᓂᕐᒥᒃ ᓄᓇᕗᒻᒥ 

ᓄᓇᓖᑦ ᐊᑐᕈᓐᓇᑦᑎᐊᖁᓪᓗᒋᑦ ᐊᑑᑎᓕᖕᓂᒃ, ᓄᓇᒥ ᐃᑲᔪᖅᑐᐃᔾᔪᑎᓂᒃ 

ᐱᔭᕆᐊᖃᓪᓚᕆᒃᑎᓪᓗᒋᑦ. ᓄᓇᕗᒻᒥ ᖃᓄᐃᓕᐅᑲᐅᑦᑐᕈᓐᓇᖅᓯᑎᑦᑎᒃᑲᓐᓂᖅᐳᖅ 

ᐊᑑᑎᖃᑦᑎᐊᖅᑐᒥᒡᓗ ᐅᖓᓯᒃᑐᒦᑦᑐᓄᑦ ᐊᒃᓱᕈᕐᓇᖅᑐᒦᓐᓂᖅᓴᓄᓪᓗ. 

"ᓄᓇᓖᑦ ᓄᓇᕗᒻᒥ ᐊᔾᔨᐅᙱᑦᑐᓂᒃ ᐊᒃᓱᕈᕐᓇᖅᑐᖅᓯᐅᖃᑦᑕᖅᐳᑦ ᑐᐊᕕᕐᓇᖅᑐᖃᖅᑎᓪᓗᒍ, 

ᓯᓚᓗᒃᑎᓪᓗᒍ ᖃᓄᐃᓕᐅᓪᓚᑦᑖᕆᐊᖃᖅᑎᓪᓗᒋᑦ ᐅᑭᐅᖅᑕᖅᑐᒥ ᐊᕙᑎᖏᓐᓂ," ᐅᖃᖅᑐᖅ 

ᒥᓂᔅᑕ ᓄᓇᓕᖕᓂ ᐱᔨᑦᑎᕋᖅᑎᒃᑯᓐᓄᑦ ᑯᕋᐃᒡ ᓯᒪᐃᓚᒃ. "ᐱᓕᕆᖃᑎᖃᕐᓂᖅ ᑲᓇᑕᒥ 

ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᓂᒃ ᐃᑲᔪᖅᐳᖅ ᓄᓇᓕᖕᒥᐅᓂᑦ ᐊᑐᕈᓐᓇᑦᑎᐊᖅᖢᑎᒃ 

ᐃᑲᔪᖅᑐᐃᔾᔪᑎᓂᑦ ᐱᔭᕆᐊᖃᖅᑕᖏᓐᓂᒃ, ᖃᓄᐃᓕᐅᕈᓐᓇᖅᓯᒃᑲᓐᓂᖅᖢᑕᓗ ᑲᔪᓯᑦᑎᐊᕐᓗᑕ 

ᓇᓂᑐᐃᓐᓇᖅ ᓄᓇᕗᒻᒥ." 



ᐱᕙᓪᓕᐊᔪᑦ ᓴᖅᑭᖅᑕᐅᔪᑦ ᐊᑐᐃᓐᓇᐃᑦ ᐃᓄᒃᑎᑐᑦ, ᖃᓪᓗᓈᑐᑦ ᐃᓄᐃᓐᓇᖅᑐᓐ ᐅᐃᕖᑐᓪᓗ ᐅᕙᙵᑦ www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 
Tuhaqtitaujukhat hailihimajun Inuktitut, Qablunaatun, Inuinnaqtun Uiuitullu uvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français au www.gov.nu.ca. 

ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᑦ ᐱᓕᕆᖃᑎᖃᖅᐸᒃᐳᑦ ᒐᕙᒪᒃᑯᓐᓂ ᓄᓇᓕᖕᓂᓗ 

ᐃᓄᖕᓂ ᐃᑲᔪᖃᑦᑕᖅᑐᓂᒃ ᐊᑐᐃᓐᓇᐅᑎᑦᑎᓪᓗᑎᒃ ᑐᐊᕕᕐᓇᖅᑐᖃᖅᑎᓪᓗᒍ, ᐃᓚᒋᔭᐅᓪᓗᓂ 

ᖃᓄᐃᓕᐅᖅᑐᖃᖅᑎᓪᓗᒍ ᖃᓄᐃᑦᑐᓐᓃᖅᐸᓪᓕᐊᔪᓂᓪᓗ ᐃᑲᔪᖅᑎᑦ, ᐱᒻᒪᕆᐊᓗᖕᒥᒡᓗ 

ᐱᓕᕆᐊᒃᓴᖃᖅᖢᑎᒃ ᑲᔪᓯᑎᑦᑎᓪᓗᑎᒃ ᐊᑐᖅᑕᐅᔪᓐᓇᖅᑐᓂᒃ ᐃᑲᔪᖅᑐᐃᔾᔪᑎᓂᒃ ᓄᓇᓕᖕᓄᑦ 

ᑲᓇᑕᓕᒫᒥ. 

"ᐱᕙᒌᔭᖅᓯᒪᓂᖅ ᓯᕗᓂᐊᒍᑦ ᑐᐊᕕᕐᓇᖅᑐᖃᓕᕐᓂᖅᐸᑦ ᐱᕐᕈᓗᐊᕿᔪᖃᑳᓪᓚᒃᐸᓪᓘᓐᓃᑦ 

ᐱᒻᒪᕆᐊᓘᕗᖅ ᐃᓄᐃᑦ ᐊᒃᑐᖅᑕᐅᔪᑦ ᐃᑲᔪᖅᑕᐅᔪᓐᓇᑦᑎᐊᖁᓪᓗᒋᑦ ᐱᔭᕆᐊᖃᖅᑕᖏᓐᓂᒃ," 

ᐅᖃᓚᐅᖅᐳᖅ ᓘᒃ ᒧᓕᓐᑐ, ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᑦ ᐊᖓᔪᖅᑳᖓᑕ 

ᑐᒡᓕᐊ ᓴᔅᑳᑦᓱᐊᓐᒧᑦ, ᒫᓂᑑᐸᒧᑦ ᓄᓇᕗᒻᒧᓪᓗ. "ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᑦ 

ᖁᔭᓕᕗᑦ ᐱᓕᕆᖃᑎᖃᕈᓐᓇᕐᒪᑕ ᓄᓇᕗᑦ ᒐᕙᒪᒃᑯᓐᓂ ᐃᑲᔪᖅᖢᑎᒃ ᐱᕙᒌᔭᖅᓯᒪᖁᓪᓗᒋᑦ 

ᖃᓄᐃᓕᐅᕈᓐᓇᑦᑎᐊᕐᓗᑎᒡᓗ ᐅᖓᓯᒃᑐᒦᑦᑐᓂᒃ ᐅᑭᐅᖅᑕᖅᑐᒥ ᓄᓇᓕᖕᓂ." 

ᓄᓇᕗᒻᒥ ᑐᐊᕕᕐᓇᖅᑐᓕᕆᔨᒃᑯᑦ ᐱᓕᕆᖃᑎᖃᑦᑎᐊᖏᓐᓇᖅᐳᑦ ᓄᓇᕘᒥ, ᒐᕙᒪᑐᖃᒃᑯᓐᓂ ᐊᒻᒪ 

ᓄᓇᓕᖕᓂ ᐱᓕᕆᖃᑎᒋᔭᖏᓐᓂᒃ ᓄᓇᓖᑦ ᓄᓇᕘᓕᒫᒥ ᐱᕙᒌᔭᖅᓯᒪᑦᑎᐊᖁᓪᓗᒋᑦ, 

ᐃᑲᔪᖅᓱᖅᑕᐅᕙᒡᓗᑎᒃ ᑐᐊᕕᕐᓇᖅᑐᖃᖅᑎᓪᓗᒍ, ᐊᒻᒪᓗ ᐃᑲᔪᖅᑕᐅᓗᑎᒃ 

ᖃᓄᐃᑦᑐᓐᓃᖅᐸᓪᓕᐊᑎᓪᓗᒋᑦ. 

### 

ᐱᕙᓪᓕᐊᔪᓂᑦ ᖃᐅᔨᒋᐊᕐᕕᒃᓴᑦ: 

ᕋᐃᓖ ᕼᐃᐅᐳᑦ 

ᐊᒃᓱᕈᓐᓇᑦᑐᒃᑰᖅᑐᓄᑦ ᑐᓴᐅᒪᔪᓕᕆᔨᒻᒪᕆᒃ 

ᓄᓇᓕᖕᓂ ᐱᔨᑦᑎᕋᖅᑎᒃᑯᑦ 

867-222-4262 

RMcPherson2@gov.nu.ca 

ᑲᓇᑕᒥ ᑐᐊᕕᕐᓇᖅᑐᖃᖅᑎᓪᓗᒍ ᐃᑲᔪᕆᐊᖅᑎᑦ  

ᐱᕙᓪᓕᐊᔪᓕᕆᔨᓅᖓᔪᑦ 

1-877-599-9602 

media@redcross.ca  

